Wien ass dee Meyer ?

Wa mir vum Ufank vum geschriwwene Lëtzebuergesch schwätzen, da menge mir vrun allem déi bekannt Schreiwerten, déi aus der 2. Halschent vum 19. Joerhonnert an Erënnerung sinn: den Dicks (Edmond de la Fontaine), de Michel Lentz, de Michel Rodange.

Virun hinne fanne mir ower ewell z.B. de Jacques Diedenhofen, de François Gangler an e puer anerer, déi ower net d’Talent vun deenen 3 ‘Nationaldichter’ haten. Dem Diedenhofen verdanken déi Conter ower hirt ‘Nationallidd, ‘de Bittgank no Conter’, dat si houfreg am Trapenhaus vun hirer Gemeng hänken hunn; de Gangler huet 1847 den alleréischte Lëtzebuerger ‘Lexicon/Dictionnaire’ erausginn… dat alles also ronn 10 Joer virum Dicks senger ‘Mumm Séiss’, dem Lentz sengem ‘Feierwon’ … an esouguer déck 20 Joer iert dem Rodange säi ‘Reenert’ op de Wee gaang ass !

Alleguer hunn si ower dat Bichelche kannt, dat mat 100%-eger Sécherheet den Ufank vun eiser ‘Literatur’ gemaach huet:  dem Tunn Meyer säi ‘Schréck op de Lëtzebuerger Parnassus ! An hire Wierker fanne mir Aflëss an Zeechen dofir, déi net léien; de Professer Fernand Hoffmann huet dat an senger ‘Geschichte der Luxemburger Mundartdichtung, 1964’ fein a klor erausgeschafft. Nach méi breet huet de Professer Roger Müller dee Gedanken an senger ‘Meyer-Biographie’ auserneegedunn, déi iweregens fir all Intresséierten an enger Publikatiounsrei vum ‘Centre national de littérature’ erauskomm an nach ëmmer ze kréien ass.

Wie war dann dee Meyer ? Haut giffe mir soen: e Gelungenen. Mä e superintelligente Gelungenen. Am Haaptberuff Mathematiksprofesser, an als dësen esouguer herno Doyen/Chef vun der Mathematik-Fakultéit vun der Universitéit zu Léck… excusez du peu ! giff de Fransous soen. Datt ausgerechent esou e geniale Mënsch - en Intellektuellen, deen un der Spëtzt an der Rei vun eise Wëssenschaftler steet - sech deem Sprooch-Heeschekand Lëtzebuergesch senger ugeholl huet, do ginn et Ursaachen, déi am Ufank vun der Geschicht vum souveräne Staat Lëtzebuerg (1815) ze siche sinn… mä och am ‘Nascht’ wou hien op d’Welt kumm an opgewuess ass: als Jong vum Schouster Meyer aus der ‘Dräikinneksgaass’, deemools offiziell ‘rue de la Concorde’. Dat war fir déi Zäit vun de sëlleche ‘Krëppebësser an Hongerlidder’ natierlech en Hummer. Iwwer säi Wierk, alles ewéi keen dichteregt Meeschterstéck, kënnt dir an eise literaturgeschichtleche Bicher dat Néidegt fannen. Äis geet et hei ëm eng Fro: Wéi kënnt e Mënsch dozou, 1829 eng Sprooch, eng ‘Schwätz’ ze schreiwen, vun deer kee Blat bestan huet ?… doraus gëtt sech klor, datt et jo keen Donst vu Schreifweis ginn ass… dat muss een sech emol virstellen ! Abee, den Tunn Meyer huet sech eng Orthographie gemaach, gekniwwelt, geknätzelt. Déi Schreifweis huet hien dann a sengem éischte Bichelchen explizéiert… an all déi Schreiwerten no him hunn sech un de Fong dovu gehal.

Domat ass den Antoine / Antun / Tunn Meyer net nëmmen eisen éischten Dichter, mä och deen éischte Lëtzebuerger, deen eiser Sprooch eng ‘Schreif’ geschenkt huet. Wann dat keng Ursaach ass, fir him e Medaillon mat sengem Bild un d’Gebuertshaus an der ‘rue Chimay’ ze hänken…an him vläicht méi eng ‘dichteg’ Strooss ze ginn ?!

